  “XIX гасыр ахыры XX гасыр башында яшәгән язучыларның иҗаты һәркемгә таныш һәм өйрәнелгән.Ләкин совет власте кушкан һәм рөхсәт иткәннәре генә өйрәнелгән шул.Инде менә хәзер ,идеологик коллыктан котылганнан соң ,без тарихка күз сала ,үзебезнең нәселебезне өйрәнә алабыз.Шулай ук ата-бабаларыбызның ни дәрәҗәдә сәләтле булуларын һәм иҗатларын өйрәнергә дә безнең мөмкинлегебез бар.Ә боларны тормышка ашыру өчен бары тик теләк , вакыт һәм белем кирәк.
    Мәгълүм булганча ,ул елларда совет власте ислам руханиларын эзәрлекләгән , репрессияләгән,”халык дошманы” итеп билгеләгән.Аларның балалары да белем ала алмаган.Моның өчен әтиләреннән баш тартырга кирәк булган яисә кыз балалары кияүгә чыгып ,фамилияләрен үзгәртеп,белем алу бәхетенә ирешкәннәр.
    Хәзер язып үтәсе шәхесебез ,ягъни дәү әтием репрессияләнеп ,1932 елда төрмәдә үлгән.5 бала белән калган белемсез хатыны ,халык дошманы булып саналган.Шул авыр тормышта яшәп, рухи байлык турында түгел,тамак туйдыру турында уйлаган.Дәү әтиемнең кулъязмалары таралып , юкка чыгып беткән.
   Минем әти “халык дошманы”ның малае булып ,7 класстан артык укый алмаган.Әни – заводта эшләде.Без Казанның эшчеләр бистәсендә - Яңа Бистәдә яшәдек.  Эшче гаиләдә акча аз була. Безнең өйгә ниндидер кешеләр килеп дәү әтинең китапларын әтиемнең ,аз булса да акча булыр диеп ,сатып җибәргәнен хәтерлим. Кайбер китапларны мин үзем Ленин урамындагы (хәзерге Кремль урамы) музейга алып барып биргәнемне хәтерлим.Менә хәзер генә мин үземнең ялгышымны аңладым.Ә шул китаплар , кулъязмалары сакланган булса , нинди зур файда китерер иде.Хәзерге көндә миндә Садыйк хәзрәтнең бер тапкыр да тәрҗемә ителмәгән китабы бар.
     Дәү әтиемнең иҗади язмышы минем өчен әле һаман да серле кала бирә.Аның бай иҗатының язмышы нинди булгандыр , ул китаплар кем кулына эләккәндер билгесез.Тик Равил Бохарай , Марсель Әхмәтҗанов, Мәсгут Гәйнетдинов , Вәлиулла Ягъкуб, Шиһабетдин Мәрҗәни  кебек талантлы кешеләр ярдәмендә генә аның иҗатының бер өлеше бүгенге көндә безгә мәгълүм.Әлеге кешеләр үзләренә мәгълүм булганнарны безгә җиткерделәр , рәхмәт.Алар ярдәмендә мин 9 буын бабамны ачыклый алдым һәм тамырларымның Әтнәдән , ә бишегемнең Казаннан икәнен белдем.
    Әлеге кешеләрнең эзләнүләренә нигезләнеп без үзебезнең туган ягыбыз Әтнә районының талантлы шәхесләр бишеге икәнен ачыклый алабыз.Ш.Мәрҗәни,Г.Тукай , Ф.Әмирхан , Г.Камал,Ф.Халиди , Г.Исхакый , Һ.Такташ ,Х.Туфан , С.Сәйдәшев , Й.Акчура ,С.Максуди, Ф.Кәрими,Исмәгыйль бек Гаспралы ,Г.Ибраһимов һ.б. белән берлектә иҗат иткән тагын бер шәхесебез - Мөхәммәдсадыйк Иманколый, “Потомственный почётный гражданин города Казани” ,мөхтәсиб, Казан шәһәре Яңа Бистәнең 6 нчы (“Иске таш”) мәчетенең указлы мулласы.

    Кеше олыгайган саен җиргә тартыла , тынычлыгын җирдә табарга тырыша. Гаҗәпләнерлек хәл бусы түгел,ә минем , дөньяда Камчаткадан алып Молдавиягә кадәр җирләрне күргән, Тын Океанны ерып йөргән , Ерак Көнчыгыш тайгасын күргән кешенең , тамырларымның чыгышы булган Әтнә районына кайтып ,үземнең тормыш иптәшемне шунда табуым, йорт салуым , тормыш корыруым чыннан да гаҗәп.Мин бит Олы Мәңгәр авылына кайтып , 4 ел үткәннән соң гына, нәселемнең чыгышы Әтнә районыннан булуын белдем.Бер Аллаһы тәгалә генә мине монда китергәндер.Дәү әтиемнең дин кешесе булуы ,Аллага ышануы да ярдәм итми калмагандыр. Советлар союзы  вакытында Казан шәһәрендә эшләгән бердәнбер Ш.Мәрҗәни исемендәге мәчеттә 1967 -1994 елларда дәү әтиемнең шәкерте Хәбир хәзрәт имам – хатиб булып торган.”
Рөстәм Иманколый

       Мөхәммәдсадыйк бине Шаһиәхмәт бине Баязид бине Рәхмәтулла бине Иманкол бине Рахманколый - әл Мамыши – шактый танылган нәселдән.Чыгышлары - Әтнә районындагы Мамыш авылыннан, бабалары затлы укымышлылар нәселеннән.Бохарадан мәшһүр Ниязколый Төрекмәнидән ишанлык шәһадәтнамәсе алып кайткан күренекле , укымышлы Дәүләтша Гаделша улы - әтисенең өченче буын туганы Шәмсиягә өйләнгән була.Мәшһүр Габдулла ахун Габдулла – аларның улы, соңыннан С.-Петербург мәчетен салдыру эше башында торган генерал Дәүләтшин – аларның оныгы була.Дәүләтша ишан – Г .Курсави кебек үк бунтар укымышлылардан саналган, каләм иясе булган.Мамыш авылы да , Курсави кебек , Иманколыйлар нәселе муллалары җитәкчелегендә шундый бунтарлык үзәге дип танылган.
      Шагыйрьнең әтисе Шаһиәхмәт 1803 елда туган .Туган як мәдрәсәләрен үтеп , Бохарага укырга китә.1834 елда Бохарадан кайтып , Кышкар имамы мәшһүр мөдәррис Фәиз бине Габделгазиз кызына өйләнә.Күренекле укымышлылар белән туганлашулар да олы нәселдән булуларын искәртә.Кайнатасы Фаиз –күренекле укымышлы (К.Насыйриның  әнисе ягыннан бабасы),Г.Курсави кайнатасы С.Шорданиның сеңлесе була.

    Туй көннәрендә Фаиз кинәт үлеп кала.Бохарадан яңа кайткан яшь кияү аның урынына имам – мөдәррис булырга тырышып караса, абыз-агайлар , - авыл укымышлыларының дини идарәгә буйсынуга каршы хәрәкәтләре җиңелеп-туздырылып юкка чыккан елларда, күренекле мәгариф үзәгенә әйләнүне генә кыйбла итә башлаган Кышкар бунтар укымышлылар төрекмәннән чыккан мулланы мөнбәренә- мәдрәсәсенә якын китерми.Танылган байлардан саналган туганы Галиәсгар Баязид улы:”Мулла итеп Шаһиәхмәтне алсагыз, авылыгызга яңа мәчет һәм мәдрәсә салып бирәм”,-дип Ашыт халкын үгетләсә дә , алар да бу мулладан баш тартканнар.Урын эзләп ике еллар шулай интеккәч кенә , Галиәсгар бай компаньоннары Яңа Бистәнең Сибай байлар ярдәме белән энесен Казанның 8 нче мәчетенә имам итә алганнар.Шул рәвештә Мамыш бунтар муллалары бер тармагы Казанга төпләнә. Шаһиәхмәт хәзрәт биографиясен дә Ш.Мәрҗәни хәзрәтләре язып калдырган күләмдә генә беләбез.1836 елдан гомеренең азагына – 1870 кадәр шул 8 нче мәчеттә имам булып торган һәм зур абруй казанган.Бохарадан кайтуының икенче елында,өй сатып алу турында актта кече улы Мөхәммәдсадыйк үзен “Потомственный почётный гражданин г.Казани ” дип атый.Бу “мактаулы граждан” исеме иленә яңа кайткан Садыйк хәзрәткә әтисеннән мирас калган ,билгеле. Шаһиәхмәт хәзрәт тә каләм иясе булган.Безгә Мәрҗәнинең “Назурател хак” дигән китабына каршы “Җәрүдә” дигән китап язып , 1874 елда бастырып чыгаргыны гына билгеле.75 яшенә кадәр яшәгән карт хәзрәт Казанның күренекле кешеләреннән булган.Әмма дөнья малына хирыслык күрсәтә алмаган дәрвиш адәм булган күрәсең, байлык казана алмаган.1858 ,1870 елларда хаҗ кылган.Ул китапка гашыйк кеше булган.Ш.Мәрҗәни аның хаҗдан Гарәбстаннан , Төркиядән бик күп китаплар алып кайтуын билгеләп үтә.

      Дүртенче мәчет имамы (язучы Ф.Халидинең әтисе) Хаммад хәзрәт Халид улы да Казанда бай китапханәсе белән танылган була.Өченче буын баҗалар, күрәсең ,шул китап гыйшкы җирлегендә дуслашалар да , карт Шаһиәхмәт хәзрәтне Хаммад хәзрәтнең энесе – Яңа Сала авылы мулласы Закир хәзрәт Халиди кызы Нәфисә абыстайга өйләндерәләр.Менә шул никахтан инде , 1870 елның 10 сентяберендә булачак шагыйребез Мөхәммәдсадыйк дөньяга килә.Ул туганда әтисе 67 яшендә була.Малае мәктәп бусагасын үтә торган вакытларда ,ягъни 1878 елда, бурычларыннан тыш мирас калдырмыйча Шаһиәхмәт хәзрәт вафат була.Малайга үз кендеген үзе кисеп, тормышта аякланырга туры килә.Ата-бабадан бер мирас калган:укуга , белемгә, акыл хезмәтенә тыелгысыз ихтыяҗ -хиреслек . Мохтаҗлыкның соңгы чигендә яшәп , Казан мәдрәсәләрендә белем ала.Бу сынаулар гына җитмәгәндәй язмышы шәфкатьсезлекләренең соңгы чиген күрергә теләгәндәй, үсмерлектән чыгар-чыкмас, кесәсендә бер тиен акча булмаган хәлендә , Бохарага уырга китәргә була.Казан байлары Оренбургка барып җитәрлек сәдака бирәләр.Шул рәвешчә , 1886 елда ул пароходта Самарага китә .Аннан поезд белән Оренбургка барып җитә.Мәдрәсәдә шәкертләр арасында яшәп , байларны үз хәленә күмәкләшергә күндерә.Кәрванга кушып, Оренбургтан Казалинскийга озаталар.Аннан башка бер кәрванга кушылып Бохарага барып җитә.Урта гасырлардан бирле дәвам итеп килгән татар ярлы шәкертләренең “Бохара Одиссеясы”, “Үз әхвәлем” дигән шигырендә ул бу сәфәре һәм Бохарада күргән кыенлыклары турында кайбер мәгълүматлар калдырган.

       Укып кайткач , Казанда аны алтынчы мәчеткә ,- Ф.Әмирхан әтисе Зариф хәзрәткә шәрик имам итеп куялар.Яшь мулла бик тиз шәһәр мөселманнарының актив җәмәгать эшлеклесе булып таныла.Аның эше 1905 ел революциясе алды көннәренә кадәр , татарлар арасында җәмәгать эшләрендә активлык , әзерлекле юристлары булмаган шартларда судка , идарә бүлекчәләренә эше төшкән , телне ,урыс түрәләр холкын , гадәтен белмәгән татарлар исеменнән арадашчы вәкил (“ходок”,”присяжный”) булып йөрүдән гыйбарәт була.Бу эштә инде “даны” бөтен татар дөньясында гөрләгән Әхмәтҗан ага Сәйдәшев кебек күренекле затлар булган.Яшь хәзрәт Мөхәммәдсадыйк та гүя шул ,” Сәйдәш бабайлар партиясенә” языла һәм гомеренең азагына кадәр шул иҗтимагый-сәяси агым чикләрендә кала.
      Галим һәм шагыйрь имамлык эшчәнлегеннән дә читтә тормый.1922 ел урталарында Мәскәүнең “Помгол” (ачларга ярдәм) союзы юлламасы белән,Бохара ,Хива республикаларыни Идел буе ачларына ярдәм җыярга бара.Бу хакта аның Мәскәүдән алган таныклыгы сакланып калган.1929 елларда мөхтәсиблеккә (шәһәр муллалары арасында тәртипне күзәтүче) сайлана.

      Мөхәммәдсадыйк ике мәртәбә өйләнә.Беренче хатыны Маһирауза 1922 елда 42 яшендә үлеп китә.Аннан өч бала туа:Суфия(1909 елгы), Нәзәкәт(1914 елгы), Җәвад(1918 елгы).Соңгысы Җәвад 1942 елда Сталинградта барган сугышта һәлак булган.

      Хәзрәт, хатыны үлгәч, 1922 елда Гөлчәһрә исемле 25 яшьлек балдызына өйләнә.Аннан тагын өч бала туа:Назыйф(1924 елгы),Сөрәя(1926 елгы), Хәтәм(1931 елгы).

      Ислам руханиларын эзәрлекләү башлангач, Садыйк Иманколыйны да тынычлыкта калдырмыйлар.Мондый талантлылыкны кешегә тоталитарлык рөхсәт итә алмый.Гафу итә алмый.Садыйк хәзрәтнең тормыш юлы да фаҗигале тәмамлана.1931 елда сыйнфый дошман дип аны кулга алалар.60 тан узган картның 1932 елның язында гаиләсенә язган бер хатында ул тоткыннарны этап белән Пермьга озатырга җыенуларын, чиргә егылган өчен үзен калдыру ихтималын хәбәр итә.Юк, калдырмыйлар, этаптан куалар.Карт ,авыру кеше чыдый алмый . Юлда өзлегеп, 1932 елның май аенда Красновишерский шәһәренең төрмәсендә вафат була.Халык аның гәүдәсен сорап алып каберлеккә күмә. Ләкин бу каберлекне дә кешелек кыяфәте калмаган властьлар бетереп, өстенә кәгазь комбинаты салалар.
Шагыйрь һәм дин галиме

       Яшь хәзрәт , ихтимал үсмерлек елларыннан ук ,зирәк , сәләтле шәкертләргә хас рәвештә ,каләм тибрәткән ,- шигырьләр язганга ошый.Әмма ул көннәр язмалары турында бер нинди мәгълүмат билгеле түгел.1894 елның 1 нояберендә патша Александр III вафат була.Яшь хәзрәт бу кайгылы вакыйгага җәмәгатьчелек мөнәсәбәтен рәсмиләштереп “Марсияи император Александр III” дигән шигырен яза.Төрле дәрәҗәдәге урыс чиновниклар арасында үз кеше була барган Садыйк хәзрәт иҗатын “патшалар тирәсеннән” башлый.Тиешле траур(кайгы белдерү) срогын үткәргәннән соң, 1896 елның 26 маенда яңа патша Николай II не тәхеткә күтәрү бәйрәме үткәрелә.Бу тантананы да Яңа Бистә хәзрәте “Тәһнияи(тәбрик) император Николай II” дигән шигырь белән тәбрикли. 1901 һәм 1910 елларда , мөфтигә мәдхия (мактау) һәм Румидан тәрҗемә “хикәят” шигырьләрен дә кушып ,” Касаиде латифәи мәрсияи император Александр III вә тәһнияи император Николай II” исеме астында аларны аерым китап итеп тә бастырып чыгара(“Хикәят” шигыре кулъязмасыннан алып, 1992 елда “Татар поэзиясе анталогиясе”ндә басылды).Моңарчы татар әдәбитында урыс патшаларының үлеменә мәрсия язу , тәхеткә чыгуларын шигырь белән тәбрикләүләр булмаган.Шагыйрь буларак, Садыйк Иманколый беренче адымнарында ук “киртә сикерүләрдән” башлый.Һәм бу аның әдәби миссиясенең тотрыклы үзенчәлеге булып кала.Шул , XIX йөзнең соңгы елларында ук дин галиме буларак та каләмгә тотынган.Г.Камал сүзләренә караганда (3 т.,87 б.) 1905 елларга инде Мөхәммәдсадыйк хәзрәт Коръән тәфсирен басмага әзерләгән була, аны бастыра алмыйча интегә.Ниһаять, 1910 елда “Тәсһилел бәян фи тәфсирел Коръән” исеме белән , 744 битле зур китап итеп бастырып чыгара.1996 елда “Иман” нәшриятында бу китапның икенче басмасы да дөнья күрде.Хәзрәт бу хезмәтенә нигез итеп Урта Азия галиме Хөсәен Вагыйзи Кәшифи тәфсирен файдалана.Татар галәмендә әлегә Ногмани тәфсире ,Шәйхелислам Хәмидинең “Иткан” тәфсире һәм Садыйк Иманколый төзегән тәфсир генә басылып таралган.Бер үк вакытта яшь хәзрәт тел фәне – лексикология өлкәсендә дә гыйльми эш алып бара:өч тел сүзлеге төзи .1909 елда аның бу хезмәте дә “Тәрҗемәи руси ,фарси вә төрки” исеме белән китап булып басылып чыга.Хезмәтенең популярлыгын , актуальлеген шуннан да күреп була :1913,1917 елларда китапның яңа басмалары дөнья күрә.
         Шагыйрь һәм тел галиме – “Пәйгамбәр яшенә” килгәндә ,ул халкының мәдәният фронтында киң колачлы , шактый күренекле бер зат булып кала.Ә бит ул әле шуның өстенә , терекөмештәй хәрәкәтчән актив җәмәгать хадиме дә.Иҗтимагый эшчәнлеге , җанлылыгы , тавышлылыгы каршында , әдәби- фәнни эшчәнлеге шактый тоныкланып кала кебек. Аның иҗтимагый эшчәнлеге дә үтә үзенчәлекле.Гадәтенчә, ул гомуми хәрәкәттән аерым  бара . Бу чорның тәрәкъкыйпәрвәрләре ,һәркайсы – йә җәдид, йә революцион- демократ , социалист  Мөхәммәдсадыйк Иманколыйны шаулаган , бу юлда дан казанган җәдидче дип булмый.Шул ук вакытта ,ул кадимче дә түгел.Аны мөселман дөньясының исем казанган кешесе дип тә булмый.Шул ук вакытта , көн шау-шуына битараф , иҗтимагый пассив, төссез , гамьсез кеше дә түгел.20 еллар шигъри иҗатында үзәккә куелган идеаллар , бу елларда да аның иҗтимагый –сәяси йөзен билгеләгән дип әйтергә мөмкин.20 елларда бу билгеләмә үз аталамаларын табып конкретлаша гына төшә.Мәсәлән, революцияне ул  “хөррият” дип тә түгел , хәтта “инкыйлаб”- түнтәреш , үзгәреш(революция) дип тә түгел , ә“ихтилал” – бозылу ,буталыш , чуалыш (хаос) дип атый.Менә шул мөнәсәбәт аның идеалын ,максатын ,кыйбласын билгели.Мондый болганчык заманнан аң күзеңне бәйләтмәскә, дулкын ихтиярында калмаска , шул шартларда да күренгән һәр мөмкинлекне асыл максат юнәлешендә файдалана белергә кирәк. Билгеле инде, җимерүне аеруча эзлекле даулаучылар (социалистлар, революцион-демократлар) аның иң зур ризасызлыгын кузгата.
     Г.Тукай , Ф.Әмирхан иҗади өлгергәнлек югарылыгына күтәрелгән кара реакция елларында(1908-1911) ,Садыйк хәзрәт Иманколый иҗаты да үсеш ала, халыкка таныла.Иҗатының башлангыч көннәрендә Г.Тукай Садыйк Иманколый шигъриятен пыр туздырып ташлый.Дөрес, Г.Тукай аның белән К.Мотыйгый басмаларын яклап ызгыша.1907 елда ерак Уральскийдан яшь Г.Тукай аңа сатира укларын яудыра.Аны “Садыйк”ка (“турылык”ка) каршы мәгънәдә гарәп сүзе белән “Кязиб(ялган) хәзрәт” дип атый.Садыйк хәзрәтне газета аша “Китабел хәдит ли әбталел җәдид , яки Мисыр каргасы” дигән шигырь китабын мин язмадым ,Мөхәммәдҗан Хафиз язды дип акланырга мәҗбүр итәләр.Г.Тукай Казанга килгәннән соң, авыз ачып әйткән бер сүзе дә билгеле түгел.”Әл-ислах” битләрендә Ф.Әмирхан Садыйк хәзрәткә каты-каты бәрелгәндә , дә Г.Тукай бу ызгышка катнашмый. 1908 елда Ф.Әмирхан  “Егерменче гасыр әфьюнчысы” дигән фельетонында: ”Гасырыбызның мәшһүр шагыйре вә мөхәррирләреннән булган Өрәк хәзрәт...” дип аны тәнкыйтьләп ала.Шулай да Ф.Әмирханның 1908 елда хәзрәтне “мәшһүр шагыйрь” һәм “мөхәррир” дип атавына да игътибар итик.Чоры шундый булган.Үзләренә юлдаш “фикердәш” булмаганнары өчен генә ,бу чор яшьләре яңару, җәдидчелек хәрәкәтенең башында торган Исмәгыйль бәк Гаспралы , Г.Ибраһимов , Ф.Кәрими кебек кешеләргә, хәттә Сорбонна университетын тәмамлаган Й.Акчурага , С.Максудигә карата да шундый ук дошманлык күрсәткәннәр.Ләкин Садыйк хәзрәт Г.Тукай белән низагка кермәде , аның турында болай дип яза:
        ”...Күп шигырьләр язды Габдулла Тукай,

         Шәрх итүче аны булмады бугай

         Чөнки шигырендә бераз тоз бар иде,

         Язмады аның кеби һичбер нугай. ... ”
(Робагыят.Мөтәшагыйрьләр хакында)

      Татар телендә газеталар чыга башлагач , Садыйк хәзрәт күп кенә басмаларда актив катнаша.Аның бу чыгышларын барлау ,өйрәнүләр хәзрәтнең биографиясенең , рухи дөньясының күп кенә яңа якларын ачарга өйрәнүгә булышыр иде.

       1905 ел революциясе татар халкы  өчен , асылда, хөррият баскычына ирешә.Халык рухын , тормышының күп богауларын коеп, халыкның иҗат көчләрен азат итә.Әдәбият җанлана , анда Г.Исхакыйлар , Г.Тукайлар кебек чын талантлар нәтиҗә күрсәтә алырлык иҗтимагый шартлар куәт ала.1917 ел революциясе исә “ихтилал”га әйләнә.Такташ сүзләре белән әйткәндә :

“Ил гакылсызлар йорты булып әверелгән:

Җәһәннәмдәй утлар уйный уңда-сулда,
Үлгән ирләр өелеп кала  шунда.”

         Революция еллары шагыйрьнең иҗтимагый-социаль тәҗрибәсен күрелмәгән дәрәҗәдә яңата һәм баета.Илле яшенә җиткәндә эшчәнлеген ул бөтенләй яңа шартларда дәвам итәргә мәҗбүр.Әсәрләрендә шагыйрь үзен “Садыйк” дип атый.Бу исем аның шигъри аталамасына әйләнә.Шуңа күрә аны , шагыйрь  сыйфатында , шул исем белән, “Садыйк” – “Садыйк Иманколый” дип атау , әдәбияткә шул исем белән кертү дөрес булачак.

         Совет дәүләте беренче айларында ук махсус декрет белән динне дәүләттән , мәктәпне диннән аера.Руханилар сыйнфый дошманнар итеп игълан ителә.Шул рәвешчә , “мулла абзыйлар” дәүләт тарафыннан эзәрлекләнә торган хәлгә куелалар.Шундый авыр шартларда Садыйк хәзрәт кулына кабат каләм алып  “Диваннар” дигән шигырь җыентыгы төзи.Шигъри иҗатының үсеш чоры шул елларга туры килә.
          Садыйк Иманколый шигырьләре 20 еллар татар поэзиясендә кабатланмас уникаль күренеш , өр-яңа сәхифә.Әйе , ул – мулла шагыйрь. Ягъни ихлас иманлы мөселман буларак, “ниндидер эш үтәлергә реаль көч юк” дигән карашны ул бар дип белми.Андый мөмкинлекләр юнәлешен ул үзе дә күрә , башкаларга да күрсәтә.Тормышның үзендә дә ул чиксез ышанган ике реаль көч бар дигән камил ышанычы да бар аның:эш(максат юлындагы тырышылык, талымсыз хәрәкәт) һәм белем.

        Менә шундый карашлар , темалар , ышанулар Садыйк хәзрәт шигырьләренең мәгънә чикләрен билгели.Бу чорның иң күренекле шагыйрьләре Һ.Такташ ,Х.Туфаннар иҗатында шигырьләр – программ әсәр буларак мәйданга киләләр.Ягъни , бер үк вакытта чын совет әдәбияты нинди булуын күрсәтүче өлге булып торалар.Садыйк Иманколый шигырьләре дә үз мәгънәви юнәлешендә ,программ әсәр булып эшләнгәннәр. Ул да бу чынбарлыкны төптән үзгәртү , яңарту, чын мәгънәсендә җанландыру турында уйлана.Һ.Такташ , Х.Туфаннар яңартуы – Октябрь революциясе мәйданга китергән шартлар чикләрендә , тормышка ашырылуы тик идеал итеп алынган хәлдә бара.Бу – алар шигыренең югары пафосын , стиль үзенчәлекләрен билгели ,Садыйк хәзрәт пафосы реаль чынбарлыкны , реаль яңарту юлларын һәм мөмкинлекләрен барлауга каратылган.Шул аның сюжет стиль  үзенчәлекләрен формалаштыра.Ул утопия илендә - реальлеккә сусаган кеше.Бик еш аның шигырьләре вакыйга сөйләүне – вакыйгънамәне хәтерләтә.Әмма бу натуралистик сурәт түгел, шуңа күрә шигырьне , аңардагы җитди поэтик гомумиләштерүне, шигъри үзенчәлекне боза алмый.Такташ , Туфаннар шигърият калыбына өйрәтелгән кешене хәтта алар ялыктырмыйлар.Чөнки Садыйк Иманколый шигырьләре дә , Такташ ,Туфаннар шигърияте кебек үк – чын һәм җитди шигырьләр, зур шагыйрь әсәрләре.Әдәбият тарихында,шигъриятебез  хәзинәсендә, аларның югары поэтик абруйлы үз урыннары бар.Әрнү белән нинди генә ачы сүзләр әйтеп хурламасын , Садыйк Иманколый һич кенә дә үзен халыктан өстен куймый.Телендәге ,шигырь үзенчәлекләрендәге традиция , архаиклык төсмере өстенлек алуында да тормыштан читләштерелүләрнең дә чагылышы кайтавазы бар.Шагыйрьнең демократизмы дөньяны , чынбарлыкны аңларга һәм үз итәргә теләве зур омтылышларының чагылышы булып торалар.Аның барлык язган шигырьләре үтә традицион жанрлар калыбына коелган:сәна, газәл ,касыйдәләр, мәрсия ,мәдхия , вакыйгънамә һ.б.Иң гадәти тормыш вә көнкүреш вакыйгаләре турында язганда да шагыйрь гарәп-фарсы алынмаларын актив файдалана.
        “Иман”  нәшрияты 2000 елда чыгарган “Мөнәҗәтләр” китабыннан касыйдә җанрында язылган бер әсәрне тәкъдим итәм:

Әҗәл.
Әҗәл- һәр кемгә килер бер кунактыр,

Аның килер көнен димә озактыр.

Бүген бездә кунак, иртәгә - сездә,

Берәм-берәм булыр ул барыбызда.

Әҗәл килсә, котылмак юктыр аннан,

Кичәргә тугры килә татлы җаннан,

Әҗәл килсә, аның юктыр гыйлаҗе,

Бирәм дисәң,кабул итмәс хираҗы.

Әҗәл аучысы коргандыр тозакны,

Тигез аулый , якынны һәм еракны.

Әҗәл вакыты тәһәллеф әйләмәс һич:

Килер,мигад ирешсә, иртә һәм кич.
Сорап тормас килергә ул иҗазәт,

Түгел мөмкин аңа итмәү иҗабәт.

Килер ул бертигез карт илә яшькә,

Гыйлаҗ бармы аның илә көрәшкә?

Бетерер ул тереклек ләззәтене,

Харап итәр бу дөнья зинәтене.

Килер сырхау кешегә һәм сауга ,

Ирешер йоклаганга һәм уяуга.

Әҗәл җитсә, карамас айга –вайга,

Килер ярлы кешегә һәм байга.

2.”Татар поэзиясе анталогиясе”

Казан , 1992 ел.
3.”Татарстан “ журналы №8 .Мәсгут Гайнетдин.
Казан,1997 ел.
4.”Казан утлары” журналы №2

Казан, 1998 ел.
5.”Мирас” журналы №9.Марсель Әхмәтҗанов.

Казан ,1995 ел.

6.”Ислам шигърияте.Мөнәҗәтләр”.Вәлиулла Ягъкуб,Мәсгут Гайнетдин.

Казан,”Иман” нәшрияты ,2000 ел.

7.”Азан” китабы.Равил Бохарай.

Лондон ,1993 ел.



                                 Иманкулова Гөлчирә
                              Әтнә районы

Олы Мәңгәр урта мәктәбе ,  11 нче сыйныф                                                                
2008 ел
